
Il-Kumitat iltaqa' fil-Parlament, il-Belt Valletta, fil-4.44 p.m.






MINUTI

Il-Minuti tal-Laqgħa Nru 9, li saret fid-19 ta’ Frar 2020, ġew ikkonfermati.


INFORMAZZJONI
 
IĊ-CHAIRPERSON (Onor. Joe Mizzi): Bħala arising nista’ ngħid li Mozzjoni 319 tressqet quddiem il-House Business Committee u ġiet approvata. Għalhekk se nippreżenta għall-informazzjoni tal-Kumitat:

Dok. 9 	Linji gwida adottati mill-Kumitat Permanenti dwar il-Petizzjonijiet fis-16 ta’ Settembru 2019 u approvati mill-Kumitat Permanenti dwar ix-Xogħol tal-Kamra dakinhar, 3 ta’ Marzu 2020

Dok. 10	Lista ta' Petizzjonijiet fejn id-diskussjoni spiċċat u l-abbozz ta' risposta li huwa propost li tintbagħat





PETIZZJONIJIET QUDDIEM IL-KUMITAT

Issa ħalli ngħaddu għall-petizzjonijiet li għandu quddiemu dan il-Kumitat. Kif għedna li se nagħmlu l-aħħar darba li ltqajna, aħna qsamna l-petizzjonijiet li għandu quddiemu dan il-Kumitat f’kategoriji. Kulma kien fadal isir fir-rigward tal-kategorija għall-petizzjonijiet li diġà ġew iffinalizzati kien li wieħed jerġa’ jagħtihom daqqa t’għajn biex jara jekk hemmx xi oġġezzjonijiet dwarhom. Fil-fatt, ma waslu l-ebda oġġezzjonijiet u allura ġew ikkonfermati; però, jekk hemm xi ħadd li jixtieq iqajjem xi ħaġa għall-attenzjoni, huwa jista’ jagħmel dan.

Imbagħad hemm il-kategorija ta’ petizzjonijiet li ġew miċħuda – li kienu ilhom mill-Kumitat ta’ qabel – imma peress li kienu għadhom ma nbidlux ir-regolamenti, l-ewwel wieħed stenna li jinbidlu r-regolamenti qabel ma jiġu kkonfermati. Ta’ min jgħid li dwar il-petizzjonijiet li jaqgħu f’din il-kategorija ma kien hemm l-ebda reazzjoni mill-Membri lanqas. Kien hemm petizzjonijiet fejn ġie kkonfermat li dawn imorru kontra l-linji gwida u, lanqas hawnhekk, ħadd ma wera xi tip ta’ riżervi. Fl-aħħar laqgħa konna ftehemna li meta petizzjoni tiġi miċħuda u d-diskussjoni dwarhom tkun spiċċat, għandha tintbagħat ir-raġuni għalfejn din il-petizzjoni tkun ġiet miċħuda, u għalhekk issa wieħed irid jara li dan isir.

Imbagħad kien hemm kategorija oħra b’dawk il-petizzjonijiet fejn tkun mitluba li tittieħed deċiżjoni mill-Kumitat qabel ma jitkompla l-proċess, u fil-fatt fl-aġenda li jmiss se nagħmlu item proprju biex jiġi diskussi dawn il-petizzjonijiet. Għandhom jitpoġġew fuq l-aġenda wkoll dawk il-petizzjonijiet li għad trid tinbeda diskussjoni dwarhom quddiem il-Kumitat. Imbagħad, hemm anke xi petizzjonijiet imressqa minn Membri Parlamentari fejn hawnhekk jien qed nissuġġerixxi li dawn l-ewwel jintbagħtu lill-ministru konċernat biex naraw xi tkun ir-reazzjoni min-naħa tal-ministru. Hawn qbil? (Onor. Membri: Iva)

Għalhekk, issa niftehmu data oħra meta nkunu nistgħu nerġgħu niltaqgħu fejn l-ewwel naqbdu l-ewwel grupp u nibagħtuhom lil kull min hu kkonċernat biex jarahom ħalli, jekk ikollhom xi reazzjoni dwarhom, jibgħatu jgħidulna mal-ewwel ħalli aħna min-naħa tagħna nkunu nistgħu nidħlu fil-kwestjoni mal-ewwel u b’hekk inkunu nistgħu mmexxu.

[bookmark: _GoBack]Aktar rimarki? (Onor. Membri: Le) Nirringrazzjakom. Il-Kumitat huwa aġġornat.

Fl-4.49 p.m. il-Kumitat aġġorna.

